
Heri 
koyrt bil í 
75 ár

Tíindi síða 8

Eystur­
oyartunnil 
broytir 
Saltnes

Tá andstøðan á tingi verður sam­
gonga, fer hon at arbeiða aftureftir.

Tað staðfestu flestu andstøðu­
tinglimir undir orðaskiftinum á 
tingi um uppskotið hjá Miðflokk­
inum at senda uppskotið um at 
loyva samkyndum at giftast til 
fólkaatkvøðu.

Eitt løgið mál, má sigast. Fyrst 
at geva fólki rættindi fyri síðani 
at taka rættindi frá fólki aftur. Tað 
sigur seg sjálvt, at tað ber ikki til, og 
at tað heldur ikki verður samtykt – 
uttan so sjálvandi, at verandi and­
støða fær meiriluta á tingi.

Annars eru løgtingsfólk kend 
fyri ikki at arbeiða aftureftir, tá tað 
snýr seg um teirra egnu persónligu 

viðurskifti. Takið bara lønar- og 
pensjónsviðurskiftini hjá løgtings­
fólki. Hví kemur einki uppskot um 
til dømis at taka av munagóðu pen­
sjónina, sum løgtingsfólk fáa fram 
um onnur fólk? Hví skulu løgtings­
fólk kunna tjena sær fulla pensjón 
upp á 16 ár á tingi, tá onnur fólk ikki 
kunnu tað?

Umberingarnar eru altíð nógv­
ar, men eitt stendur rimmar fast. 
Tingfólk kundu ikki í sínum vill­
asta fantasii funnið upp á at broytt 
teirra egnu pensjón við afturvirk­
andi kraft. 

– Nei, tað kann man ikki, siga 
tey. Man kann ikki taka rættindi 
frá fólki, sum tey longu hava fingið.

Men hjá andstøðuni er einki 
óført at taka hesi rættindi frá 
samkyndum. Tey eru jú á onkran 
hátt »óektað menniskju« og skulu 
happast og forfylgjast, tí Várharra 
dámar tey nokk ikki kortini, tykist 
verða motivatiónin.

Hvat er tað, sum fær hesi ting­
fólkini at hugsa so svart um bólk av 
okkara medmenniskjum. Hví er ein 
lækni í Havn, ein politistur í Klaks­
vík, ein skúlalærari í Fuglfirði, ein 
gospelsangari í Runavík, ein lærari í 
Lamba og fleiri við soleiðis í frontalt 
álop á ein lítlan minnilutabólk, sum 
bara biður um nøkur heilt nátúrlig 
mannarættindi? Og tá tey hava 
fingið hesi rættindi á ein demo­

kratiskan hátt, so at fara at jagstra 
tey enn meira við at hótta við taka 

rættindini frá teimum aftur?
Hetta er óhoyrt og trongskygt. 

Tað er kanska nakað um tað, sum 
borgarstjórin í Runavík segði um, at 
vit hava eina sera veika andstøðu. 

Um alternativið til tilvandi sit­
andi samgonguna er ein samgonga, 
sum hevur sum høvuðsmál at seta 
í gildi burkabann fyri føroyingar, 
sum ikki ganga í burka, og sum vil 
revsa fólk fyri sín seksuella sam­
leika, so er andstøðan einki alter­
nativ..

ein Bakvend andstøða

Heimastýr­
isskipanin 
er farin av 
knóranum. 
Løgtingið 
eigur at velja 
eina nenvd 
at samráðast 
við donsku 
stjórnina um 
at geva føroy­
ingum allan 
avgerðarrættin

Soleiðis ljóða tilmæli frá 
Tjóðveldisflokkinum, sum 
Sosialurin skrivaði um 19. 
mars í 1993.

Vit plaga at siga, »at 
mangt broytist í politikki«, 
men í dag fara vit heldur at 
siga, at tað eisini er nógv, 
sum IKKI broytist í politikki. 
Vit endurprenta stuttu 
greinina úr Sosialinum fyri 
25 árum síðani:

»T j ó ð v e ld i s f l o k ku r i n 
heldur stundina nú vera ta 

røttu at broyta viðurkiftini 
millum Føroyar og Danmark.

Flokkurin hevur lagt fram 
uppskot um, at Løgtingið 
skal seta eina nevnd, sum 
skal taka upp samráðingar 
við ríkisstjórnina.

Sambært uppskotinum 
skulu samráðingarnar 
snúgva seg um, at føroyigar, 
løgtingið og føroyska umsit­
ingini skulu hava allan av­
gerðarrættin, inneftir og 
úteftir. Avtala skal gerast 
um at avgeriða fíggjar- og 
b ú s k a p a r v i ð u r s k i f t i n i 
millum londini soleiðis, at 
møguleikar verða fyri, at 
føroyska samfelagið kann 
fóta sær aftur, samstundis 
sum ríkiskassin eftir rímilig­

ari tíð skal sleppa undan at 
lata føroyska samfelagnum 
árligan fíggjarligan stuðul.

Samstundis skal avtala 
gerast um framtíðar sam­
vinnu landanna millum 
á ymsum økjum, eitt nú 
viðvíkjandi útbúgving og 
heilsumálum, sigur Tjóðveld­
isflokkurin.

Flokkurin heldur, at 
heimastýrislógin er farin 
av knóranum, at danir hava 
sannað hetta og tí í roynd og 
veru hava tikið skipanina av 
og hava yvirtikið stýringina 
av teimum álsøgkum, sum 
skulu hoyra til føroyskt lóg­
gávuvald.«

Kanska vit eru komin eitt 
sindur longri hesi 25 árini. 

Fólkatingsumboðið hjá 
Tjóðveldinum leitar efitr 
sjálvsavgerðarrættinum á 
Christiansborg. Fyrrverandi 
formaður Javnaðarfloksins 
og danski forsætisráðharrin 
siga, at hann er fráboðaður 
ST. 

Men hesum finna vit nokk 
útav í loypi av næstu 25 áru­
num, so er í øllum førum 
tað komið burtur úr á sjálv­
bjargnisleið!

25 ára minni: Tá Tjóðveldi vildi 
loysa meira frá Danmark

Alternativið er burkabann 
og at forfylgja samyndum

Bilasølan P/F Berg 
Motors í Havn hevði 
719.000 krónur í avlopi 
á ársroknskapinum 
í fjør. Tað er tríggjar 
milliónir minni enn 
árið fyri, tá fyritøkan 
hevði 3,7 milliónir krón­
ur í avlopi.

Bruttoúrslitið hjá felag­
num var 17,7 milliónir krón­
ur, sum er eitt sinur lakari 
enn árið fyri, tá tað var 19 
milliónir krónur. 

Rakstrarúrslitið var 
805.000 krónur í mun til 4,6 
milliónir krónur árið fyri.

Fíggjarnavnin er 82,8 mill­
iónir og eginognin hjá felag­
num er góðar 60 milliónir 
krónur. 

Virksemi hjá Berg Motors 
fevnir um at reka bilsølu, 
verkstað og útleigan av bil­
um. Felagið umboðar bil­
merkini: Suzuki, KlA, lsuzu 
og Subaru. lnnan lastbilar 
umboðar felagið Scania. Fel­
agið umsitur eisini AVIS í 
Føroyum.

P/F Berg Motors misti í 
fjør umboðið fyri Renault, 
men tað hevur ikki havt tað 
stóru ávirkan á roknskapin 
fyri 2017, skrivar felagið í árs­
frágreiðingini. 

Hóast afturgongd í 
roknskapinum, so metir 
leiðslan hjá Berg Motors 
ársúrslitið at vera nøktandi. 
Felagið skrivar eisini 
í ársfrágreiðingini, at 
fyritøkan arbeiðir fram 
ímóti, at útlátið frá verk­
staðnum skal vera so lítið 
sum møguligt. 

– Tað líkur øll krøv og 
allar ásetingar, sum krevast 
fyri at reka bilverkstað. 
Verkstaður felagsins er 
útgjørdur við tí nýggjasta, 
sum rørir seg innan 
mekaniska og tøkniliga 
økinum í samband við nú­
tímans bilar, skrivar felagið 
í ársfrágreiðingini. 

– Tað er torfort at meta 
um útlitini fyri komandi 
árini. Hóast felagið hevur 
mist umboðið fyri Renault, 
vætnar leiðslan, at sølan 
verður áleið tann sama í 
2018, skrivar P/F Berg Motors 
í ársfrágreiðingini.

Berg Motors góðar 
700.000 í avlopi

